
Shri Lakinidevi Stotram

શ્રીલાકિનીદેવીસ્તોત્રમ્

અથૈકોનપઞ્ચાશત્તમઃ પટલઃ
આનન્દભૈરવી ઉવાચ
ષટ્ચક્રભેદનાર્થાય સર્વસિદ્ધસુસિદ્ધયે ।
વક્ષ્યામિ લાકિનીદેવીસ્તોત્રં પરમદુર્લભમ્॥ ૪૯-૧॥
યત્પાઠાદતિસન્તોષં પ્રાપ્નોતિ યતિરીશ્વર ।
તત્ક્રિયાસારસમ્પન્નં સ્તવનં લાકિનીપ્રિયમ્॥ ૪૯-૨॥
અસ્ય શ્રીલાકિનીસ્તોત્રસ્ય મહાવિષ્ણુકહોડ-ઋષિ-ર્ગાયત્રીચ્છન્દો
મહાસિદ્ધિદમૃત્યુઞ્જયમહારુદ્ર લાકિની સરસ્વતીદેવતા
મણિપૂરભેદને જપે વિનિયોગઃ॥
ઓં બીજાક્ષરમૂર્તિમાર્તિ    હરિણીમાર્યાં જયાં બુદ્ધિદાં
દીનાનામપરાધકોટિહનનીં  સંજ્ઞામણિં  યોગિનામ્ ।

ત્વામાદ્યામનુરાગિણીં  ગુણગણામોદૈકહેતુસ્થલાં
સ્થિત્યન્તઃકૃતકૌતુકીમવરદે વન્દે મુદા લાકિનીમ્॥ ૪૯-૩॥

હેરમ્બાર્ચનસિદ્ધિદાદ્વયગતા કોટિપ્રભા ભાસ્કરા
સાકારા કિરણોજ્જ્વલા સુખમયી વેદધ્વનિપ્રાણિની ।
કોપાકોપિતલક્ષણા તરુતરાકલ્પાશયાસંશયા
કૃત્વૈવં  વરવર્ણિની   સમવતુ શ્રીલાકિની કઙ્કિની॥ ૪૯-૪॥
કેયૂરામલહારમાલશુભગા વીરાસના સ્થાયિની
ભાર્યા રુદ્રપતેઃ પ્રવાલવિમલા વક્ત્રોત્પલસ્રગ્ધરા ।
માતા યોગવતાં સતી પરા પરપદા માધ્વીરસાચ્છાદિતા
ત્વં માં પાહિ કૃપામયી યમગતં મૃત્યુઞ્જયે શ્રીધરે॥ ૪૯-૫॥
આકાઙ્ક્ષીકુલસઙ્ખ્યકા ક્ષયકરી શત્રુપ્રભાદેર્દયા
ભક્તાનામતિદુઃખહા શશિમુખી યોન્યાનના કામુકી ।

શ્રીલાકિનીદેવીસ્તોત્રમ્

કામસ્થાનમકામદોષશતકં શીઘ્રં ત્વલક્ષેમદા
જીવન્મુક્તિપદં વિધેહિ સમરે સર્ગદ્રુહસ્ય પ્રિયમ્॥ ૪૯-૬॥
ત્વં પઞ્ચાનનપૂજિતા ત્વમશિતા ત્વં બાલવિદ્યાગતિ-
સ્ત્વં સત્યં કવિતાસુ વાક્યકવિતા ત્વં કેવલાનન્દદા ।
ત્વં લાક્ષારુણરૂપિણી ત્વમવરા ત્વં લિઙ્ગસંહારિણી
ત્વં સાક્ષાદમૃતપ્રદા ત્વમજરા ત્વં લાકિની પાતુ મામ્॥ ૪૯-૭॥
નાનામઙ્ગલધર્મરાજ્યજડિતા  સંસ્કારબોધાશ્રયા
લિઙ્ગસ્થાચલપુત્રિકા  નવગૃહે સઙ્કામયન્તી શિવા ।
મે લિઙ્ગોપરિ  રુદ્રનાથ વિપથવ્યાભેદનં સઙ્ગમં
શીઘ્રં કારય દેવિ મોક્ષતુરિકં કોટીવ ચન્દ્રોજ્જ્વલા॥ ૪૯-૮॥
ચન્દ્રાભાસકલાશ્રયા શ્રયતિ યા શબ્દચ્છટા યા સમા
માયા મોહભિદા દયા દયતિ યા કૃષ્ણક્રિયા મોહિની ।
લક્ષ્મીર્નીલકલેવરામલમણેઃ પૂર્વં સદા રક્ષતુ
શ્રીવિદ્યા ભયદાયિની ત્વમપિ સા મે નાભિમૂલોદયા॥ ૪૯-૯॥
માત્રા મુદ્રામનનનિલયા માલિની મન્ત્રવિદ્યા
વિશ્વેશાની શયનરહિતા શીતવાતાતપસ્થા ।
સત્યાસત્યા વચનભવગા ગૌરિ માતા ત્વમેવ
પ્રાણાન્ રક્ષ પ્રથમકિરણામાશ્રયે ત્વામનન્તામ્॥ ૪૯-૧૦॥
સિદ્ધાસિદ્ધા શશિરવિકલા કેવલામ્ભોજસંસ્થા
સ્થિત્યાનન્દા નયનસ્વચલામ્ભોજમધ્યપ્રકાશા ।
નિત્યં શ્રદ્ધાગતિપથકરા કર્ત્રી કામાનહર્ત્રી
નાદ્યસ્તોત્રં ભજ ભજ ભજે ત્વામનન્તાં સ્વરૂપે॥ ૪૯-૧૧॥
પીતાપીતા પવનગમના ધારણધ્યાનયોગા
કાલાકાલા કલિકુલકલા નિષ્કલા જ્ઞાનરૂપા ।
કૃષ્ણાનન્દા મદનકુહરા કેકરા શઙ્કરી વા ।
ત્વં શ્રીધાત્રી ધવલકમલં નાભિમૂલે પ્રવક્ષ્યે॥ ૪૯-૧૨॥
શ્વેતા શ્વેતારુણશતકરા ભાવનાજ્ઞાનસિદ્ધિઃ
પ્રીતાપ્રીતા પરમગહના ચારુણામાનનાયાઃ ।
ત્વં સા વિદ્યા વિધિબુધવરા ધારણાજ્ઞાનગમ્યા
રમ્યારમ્યા રમણનિરતા નીરદા પાતુ નાભિમ્॥ ૪૯-૧૩॥

મન્દોદ્બન્ધપ્રિયવધુલતા નીરવાનાવહન્ત્રી
ક્ષેત્રાક્ષેત્રા પરચરગતા ભુક્તિમુક્તિપ્રકાશા ।
કૌલાકૌલાજ્ઞાપિતનયના ગઞ્જના વાતમુગ્ધા
મુગ્ધામુગ્ધામતિધનપતેર્નાભિસંસ્થેઽવનાભિમ્॥ ૪૯-૧૪॥
હંસી સિંહાસનગતપદા   ચક્રવિદ્યા સુસૂક્ષ્મા
શ્રીવિદ્યા ત્વં નવવિલચરા સુન્દરી રક્તવર્ણા ।
સ્વર્ણામ્ભોજોપરિ શુભમના ચક્રમધ્યે પ્રતિષ્ઠા
સર્વા વર્ણા પરિજનદયાનાભિપદ્મં ચ રક્ષા॥ ૪૯-૧૫॥
બ્રહ્માનન્દા નૃપગણમહાપૂજયા શોભિતાઙ્ગી
શ્રીશ્રીવિદ્યાસકલવિભવા ભાવનીયા મહેન્દ્રૈઃ ।
સિદ્ધસ્થાને મણિમયગૃહે મૂલસિંહાસનસ્થા 
પદ્મે ચાષ્ટાન્વિતયુગદલે નાભિમૂલેમમાવ॥ ૪૯-૧૬॥
યોગજ્ઞાનં દ્વિવિધવિભવં વેદવિદ્યાપ્રકાશં
મે ચાષ્ટાઙ્ગં  સમવતુ મુદા ષોડશી ભૈરવસ્થા ।
ચન્દ્રોલ્કા ત્વં ભવભયહરા શોકતાપાપહન્ત્રી
નાભાવબ્જે ઉદયતિ સુરો યસ્તમીશે પ્રરક્ષ॥ ૪૯-૧૭॥
સંશિષ્ટા ત્વં વિરત કરુણે શીતલે શીતશૈલે
સાક્ષાદન્યપ્રચયવચના પાર્વણા પર્વપૂરા ।
વિદ્યુત્પૂરં સમસુખમયં પાહિ પઞ્ચાનના યા
ત્વં સા દેવી શુભમણિગૃહે શીતલત્વં વિધેહિ॥ ૪૯-૧૮॥
છન્દોગાનાં સકલવિષયચ્છેદિની ચાર્ણમાતા
માલા લાક્ષારુણકિરણભા ગોપપૂજ્યા ગિરીજ્યા ।
માતસ્ત્વં મે સ્વમણિભવનં પાહિ સૂક્ષ્મા ભવાની ।
વાનસ્થાનાશ્રય જય કરાચાઙ્ગિરા  ચાન્નપૂર્ણા॥ ૪૯-૧૯॥
ચન્દ્રોલ્લાસાઽવયવસુખદા દીર્ઘકેશી વિશાલા
ત્વં માતઙ્ગી  જનનિ જગતાં બાલિકા વિપ્રચણ્ડા ।
જ્યોત્સ્નાજાલે ઉદયતિ સદા રક્તભાષપ્રભાસા
ત્વં મે રુદ્ર હરિહરતનું નાભિમૂલે પ્રરક્ષ॥ ૪૯-૨૦॥
વાણીનામ્ના રચયતિ વચઃ સુન્દરી વર્ણનસ્થા

સ્થિત્યન્તસ્થા ચલતનુધરા ધામસન્ધામરા સા ।
બોધાનન્દપ્રકૃતિતનુભિર્વ્યાપિની  જ્ઞાનમુગ્ધા
માતસ્ત્વં મે મણિદલગૃહં પાહિ સર્વાઙ્ગવિદ્યે ॥ ૪૯-૨૧॥
વિદ્યા ચણ્ડામલસિતસૃજા ચન્દનાલિપ્તદેહા
વિશ્વેશાનિ ભગવતિ શિવે ત્વં ક્ષયામોઘરૂપા ।
જાયા શમ્ભોર્જટિલશિવગતા મોક્ષદા માનસંસ્થા
ચિત્તં શુભ્રં કુરુ વિષયછેદનં છેદિનિ ત્વમ્॥ ૪૯-૨૨॥
મણિમયકુલગેહે કોટિવિદ્યુત્પ્રકાશેઽ-
ભયવરમપિ દેહિ કોધવિદ્યે મયિ ત્વમ્ ।
સકલસુખવિભોગં પાલય પ્રાણરૂપં
ચરણતલવિલગ્નં મામનાથં પરેશિ॥ ૪૯-૨૩॥
ભુવનગહનહેતોઃ કાયસર્ગા વિનાસ્તે
વિધિમખસુરનાથં માનુષાદિ ત્રિસર્ગમ્ ।
મમ મણિકુલપદ્મે નિત્યરૂપાભિધાનં
જયતિ ખલુ તદાનીં  સ્તોત્રસારપ્રકારમ્॥ ૪૯-૨૪॥
ભવતુ ચરણપદ્મે લાકિની દેવકન્યે
વિરચય મનુશાસ્ત્રં સિદ્ધમન્ત્રપ્રકારમ્ ।
વહ વહ ભવભાવં ત્રાહિ માં ચન્દ્રગેહે
કઠિનહૃદયનાશં શઙ્કરિ ત્વં કુરુષ્વ॥ ૪૯-૨૫॥
કમલવનસમીપે વન્યમધ્યેઽતિગુહ્યે
વિષયવિષયિનાશં કૌલિકે ત્વં વિકૃત્ય ।
ભવનિજમણિપીઠે સ્થાપયિત્વા નિદાનં
હર હરદયિતે ત્વં દોષષટ્કં વિવાદમ્॥ ૪૯-૨૬॥
ઘોરે સાન્દ્રાન્ધકારે મમ નિજકુલદૃગ્દાનકર્ત્રિ  પ્રસન્ને
વાઞ્છાકલ્પદ્રુમસ્થા ત્વમિહ કુશલદા દાયભાગાવિભાગા ।
ત્વં કાલી નન્દિનીસ્થા નયકરુણઘટા મધ્યગા માઘકા ત્વં
ભીમા ભીત્યાપહન્ત્રી હરપદનયનો લાકિની નાભિમાવ॥ ૪૯-૨૭॥
એતત્સ્તોત્રં પઠેદ્ વિદ્વાન્ યોગજ્ઞાની નિરાશ્રયઃ ।
મહાસુખગતો વીરો વિભવાયામૃતાય ચ॥ ૪૯-૨૮॥

ભોગમોક્ષૌ કરે તસ્ય ચૈહિકે યોગિરાડ્ ભવેત્ ।
પરે યાતિ મહાદેવી પાદપદ્મે ન સંશયઃ॥ ૪૯-૨૯॥
ઐહિકે ચિરજીવિત્વં દદાતિ કામદાયિની ।
મણિપૂરે સ્થિતો યાતિ કુલમાર્ગપ્રસાદતઃ॥ ૪૯-૩૦॥
કુલમાર્ગેણ યત્સ્થાનં લયં વિશ્વેશ્વરીપદમ્ ।
તલ્લયા મણિપૂરસ્થા દેવતા પશ્યતિ ધ્રુવમ્॥ ૪૯-૩૧॥
પૂજાન્તે પ્રપઠેત્ સ્તોત્રં ભક્તિભાવપરાયણઃ ।
શીઘ્રમેવ હિ યોગી સ્યાત્ કુલમાર્ગપ્રસાદતઃ॥ ૪૯-૩૨॥
ઇતિ શ્રીરુદ્રયામલે ઉત્તરતન્ત્રે લાકિનીશસ્તવનં નામ
એકોનપઞ્ચાશત્તમઃ પટલઃ॥ ૪૯॥

The numbers correspond to paTala and verse numbers from

Rudrayamala uttaratantra.

